
Sak 20/20. Hjortejakta i Nordheimsdalen - vidareføring av ordning med dagskort,  

        disponering av kvoten 

Saksopplysning/vurdering 
Fjellstyret innførde i 2016 ei ordning med sal av dagskort for hjortejakt i det øvre 
jaktfeltet i Nordheimsdalen, dei to første åra som ei prøveordning. Opplegget for 
ordninga går fram av vedlagt prosedyre, vedteken i sak 30/16.  Interessa for 
ordninga har vore varierande, og det same har fellingsresultatet vore. For dei fire 
åra 2016-19 ser statistikken slik ut:      
   
2016: 2 jaktlag jakta, 4 dyr felt 
2017: 1 jaktlag jakta, 2 dyr felt 
2018: 3 jaktlag jakta, 2 dyr felt 
2019: 2 jaktlag jakta, 0 dyr felt 
 
Ei viss felling har det såleis vore på denne ordninga, sjølv om interessa og 
jakttrykket har vore moderat. Noko av grunnen til at interessa ikkje har vore 
større, kan vera at jaktfeltet ligg høgt oppe (over 600 m.o.h.) og at dagskortjakta 
først har starta 1. november. Med det nye opplegget for utleige av dei to 
jaktfelta i Nordheimsdalen frå komande jakt opnar det det seg moglegheit til å 
tilby terrenget heilt frå fjorden og like til fjells for dagskortjegerane frå den 1. 
november. 
 
Årleg fellingskvote for Nordheimsdalen var på 26 dyr i 2016 og 2016, men auka til 
53 dyr i 2018 og -19. Dette gjer at ein bør sjå med nye auge på kva som kan 
gjerast for å auka fellinga, der ordninga med dagskortjakt er ein del av biletet.  
Statlege viltstyresmakter pressar på for å auka fellinga i Nordfjella-regionen, for å 
oppfylla siktemålet om å halvera hjortebestanden i høve til 2016-nivået. 
 
Nokre forslag til endringar i opplegget i høve til tidlegare år: 
- Ta vekk den øvre grensa for tal deltakarar i jaktlaget 
- Tilby fellingsløyve for 1 vakse dyr eller ungdyr til kvar jeger i jaktlaget. I tillegg 

har ein høve til å skyta kalv. 
- Prisar: Eg føreslær å auka grunnprisen for jakta frå 250 til 400 kroner per 

jaktdag/lag. Kr 100 for kvar jeger som kjem i tillegg til jaktleiar (som før). 
Kilopris for felt dyr auka til kr. 63 (var kr 59). 

Disponering av restkvoten 
Ein avtale med Breisnes, som frå 2015 har inngått i felles hjortevald med 
statsallmenningen, inneber at eigaren der disponerer 1 fellingsløyve, og har tilbod om å 
kjøpa eitt i tillegg. Når jakta elles i Nordheimsdalen er fordelt på dei jaktlaga som har 
kontrakt på jaktfelt 1 og jaktfelt 2 frå jaktstart og ut oktober, og ein set av eit visst tal 
fellingsløyve til fordeling på dei som kjøper dagskort, vil fjellstyret likevel sitja att med 
ein del løyve. I 2015 (sak 26/15) vart det innført ei ordning med å tilby fellingsløyve til 
andre hjortevald i kommunen som ynskte større kvote. Det var opprettinga av eit felles 
bestandsplanområde i Aurland som opna for eit slikt opplegg. Dei første åra vart prisen 
for desse løyva sett til kr 2800 (kolle) - 3500 (bukk). Dei to siste åra har prisen vore 
nedsett til kr 1500, grunna den store mengda med fellingsløyve i kommunen. Talet på 
løyve som har vorte overført har variert frå år til år, frå 2 til 8. Eg vil føreslå at fjellstyret 
held fram ordninga med å tilby fellingsløyve til vald som ynskjer det, til denne prisen 
(1500,-) og elles på dei vilkåra som vart fastsette i sak 26/15. 
 
 
Framlegg til vedtak:        
     

1. Aurland fjellstyre tilbyr sal av dagskort for hjortejakt i heile Nordheimsdalen frå og 
med 1. november til jaktslutt. 

2. Tildelinga skjer etter søknad direkte til Aurland fjellstyre, med søknadsfrist 1. 
oktober. Kun innanbygds søkjarar, men dei kan ta med seg utanbygds 
gjestejegerar. Det blir trekt ei varamannsliste som ein fylgjer.  

3. Kvart jaktlag får tildelt like mange fellingsløyve for vaksne dyr/ungdyr som det er 
jegerar på laget, og kan i tillegg skyta kalvar.  

4. Ein kan leiga ut til to jaktlag i veka, opptil 3 dagar på kvart lag. Dei fyrste 14 dagane 
kan fordelast på førehand , etter det skjer tildelinga etter kvart som det er ledige 
periodar og dyr att på fellingskvoten.  

5. Viss ein jeger/ jaktlag ikkje tek imot tilbodet, går ein berre vidare på 
varamannslista.  

6. Kvart jaktlag, v/jaktleiar, må skriva under jegerkontrakt med fjellstyret. Betaling av 
dagleige og underskriving av jegerkontrakt må skje før ein går i felt. 

7. Viss det ikkje er att søkjarar på varamannslista og framleis ledige fellingsløyve, kan 
dei seljast med personleg oppmøte på fjellstyrekontoret . 

8. Valdansvarleg må til ei kvar tid halda seg oppdatert på kven som er på jakt.  Alle 
jaktlag må seia frå kva tid dei reiser ut på jakt, og gje melding når dei hart avslutta 
jakta. Dette for å unngå uheldige episodar. 

PRISAR: 
Det vert fastsett ein pris for jakta på kr. 400 per døger + kr 100 for kvar tilleggsjeger. 
Kilopris for kjøtet er kr 63,- viss ein feller noko. 
 
 
Disponering av restkvoten 
Fjellstyret vidarefører ordninga med å tilby fellingsløyve til andre vald som ynskjer det, 
til denne prisen (1500,-) og elles på dei vilkåra som vart fastsette i sak 26/15: 

- Det vert underskrive samjaktavtalar med dei aktuelle valda. Avtalane vert 
«einvegs,» og det vert presisert at dei berre gjeld bruk av dei overførte 
fellingsløyva. 

- Alle dyr som vert felte på dei overførde fellingsløyva må rapporterast inn til 
fjellstyret, slik at dei kjem inn i det samla fellingstalet som vert innrapportert 
for Nordheimsdalen. Fjellstyret dekkjer fellingsavgifta. 

 
 
 

Fjellstyrekontoret, den 15.5.20 
 
 
 Harald Skjerdal 
 

 
 
 
 
 
 
 
 
 
 
 
 
 
 
 
 
 
 
 



 
 
 

VEDLEGG: 
 
 
 

Sak 30/16. Prosedyre for sal av dagskort for hjortejakt i Nordheimsdalen 
 

Saksutgreiing låg føre. 
 
Samrøystes vedtak:         
    

1. Aurland fjellstyre tilbyr sal av dagskort på hjortejakt i Nordheimsdalen jaktfelt 2, 
over høgdekurve 600 meter, frå 1. november og til jaktslutt. 

2. Tildelinga skjer etter søknad direkte til Aurland fjellstyre, med søknadsfrist 
1.oktober. Kun innanbygds søkjarar, men dei kan ta med seg utanbygds 
gjestejegrar. Det blir trekt ei varamannsliste som ein fylgjer.  

3. Kvar jaktlag kan ha maks 4 medlemar. Viss to jegrar/ jaktlag har kvart sitt dyr, kan 
dei avtale å samarbeida, men maks 4 jegrar.  

4. Kvar jeger/ jaktlag får tildelt eit dyr, vaksen bukk, kolle, 1,5 års bukk eller kalv.  
5. Ein kan leige ut til to jaktlag i veka, opp til 3 dagar på kvart lag. Dei fyrste 14 dagane 

kan me fordela på førehand , etter det skjer tildelinga etter kvart som det er dyr 
igjen på fellingskvoten. Ledige fellingsløyve blir fortløpande tilbode neste jeger/ 
jaktlag.  

6. Viss ein jeger/ jaktlag ikkje tek imot tilbodet, går ein berre vidare på 
varamannslista.  

7. Kvar jeger/ jaktlag må skriva under eigen jegerkontrakt.  Betaling av dagleige og 
underskriving av jegerkontrakt må skje før ein går i felt. 

8. Viss det ikkje er att søkjarar på varamannslista og framleis ledige fellingsløyve, kan 
dei seljast med personleg oppmøte på fjellstyrekontoret . 

9. Valdansvarleg må til ei kvar tid halda seg oppdatert på kven som er på jakt.  Alle 
jaktlag må sei frå kva tid dei reiser ut på jakt, og gje melding når dei er på veg heim 
att. Dette for å unngå uheldige episodar. 

 
 

PRISAR: 
Det er fastsett ein pris for jakta på kr. 250 per døger + kr 100 for kvar 
tilleggsjeger. Kilopris for kjøtet er kr 59,- viss ein feller noko. 

 
 


